
Útdráttur 

Nýr birkiskógur vex nú upp á Skeiðarársandi. Landnám birkisins hefur verið viðfangsefni 

margra rannsókna en markmið þessarar  rannsóknar voru að greina breytingar á völdum 

stofnbreytum birkisins á Skeiðarársandi yfir 10 ára tímabil (2004-2013) og einnig að bera 

stofninn á Skeiðarársandi saman við nálæga birkistofna á Skaftafellsheiði og í Morsárdal. 

Svæðin voru valin með tilliti til þess að stofninn á Skeiðarársandi á ættir sínar líklega að 

rekja til þessara svæða. Stofninn á Skeiðarársandi er ungur en í örum vexti á mjög 

víðáttumiklu svæði. Stofninn í Morsárdal er við rætur Bæjarstaðarskógar, og þéttleiki 

birkis þar ekki mikill og meðalhæð plantnanna mjög svipuð og á Skeiðarársandi. Á 

Skaftafellsheiði er þéttleiki birkitrjáa hins vegar mikill enda talsvert eldri skógur og 

inniheldur hærri tré. Svæðin sem skoðuð voru haustið 2013 reyndust vera mjög svipuð 

hvað flestar stofnbreytur varðar, þó skar Skaftafellsheiðin sig úr í meðalhæð og –lengd 

trjáa og frjósemi trjáa var mest á Skeiðarársandi. Stofninn á Skeiðarársandi hefur breyst 

mikið síðustu 10 ár. Fyrir 10 árum var fræframleiðsla þar ekki hafin nema á einstaka tré en 

síðustu ár hefur orðið mikil sprenging í fræframleiðslu. Fræframleiðsla var marktækt hærri 

árið 2011 en árin 2004, 2008, 2009 og 2013 og gaf vísbendingar um að gnóttár hafi verið 

hjá birkinu það árið. Meðalhæð og –lengd stofnins á Skeiðarársandi hefur hækkað jafnt og 

þétt frá 2004 en nýliðun virðist ekki hafa átt sér stað eftir 2008. Sýkingarprósenta 

birkihnúðmýs (Semudobia betulae) á birkifræjum var einnig áberandi há 2011. Ljóst er að 

birkinu á sandinum reiðir vel af og má búast við áframhaldandi velgengni þess á næstu 

árum. 





 

Abstract 

A birchforest (Betula pubescens Ehrh.) in it‘s early stages is developing on 

Skeiðarársandur. The colonization of the birch has been a central topic in many studies. 

The goal of this project was to identify changes in the population structure of the birch on 

Skeiðarársandur over a period of 10 years (2004-2013) and compare the population to 

other local birch populations in Skaftafellsheiði and Morsárdalur. The reason for the choice 

of comparable sites is that the population in Skeiðarársandur has most likely descended 

from there. Skeiðarársandur‘s population is young but fast-growing population on a vast 

area. The population in Morsárdalur is located on the edge of Bæjarstaðarskógur, a forest 

containing some of the oldest birch in Iceland. It‘s a young population with small trees and 

low density. The population in Skaftafellsheiði is a older one and has higher trees and 

greater density.  

Analysis of the 2013 sites showed that Skaftafellsheiði had significantly taller trees and 

that the greatest fecundity (N female catkins/tree) was found to be on Skeiðarársandur 

although it was not significant. The population structure in Skeiðarársandur has changed a 

lot over the past decade. Trees had hardly reached reproductive maturity in 2004 but in 

recent years the seed production has increased dramatically. Fecundity was highest in 2011 

of the years that were compared and might indicate that the birch was showing a masting 

behavior. Mean tree height and length increases over the 10 year period but the mean is 

especially low in 2004 and 2008 because saplings and new trees are much more abundant 

then. No signs of saplings have been seen after 2008 which indicates that new saplings are 

not emerging on the sand. Percent of seeds infected by Semudobia betulae was also highest 

in 2011. All in all the population on Skeiðarársandur seems to be in good health and will 

probably continue to grow and expand in the future. 

1 Inngangur 

Í hugum margra, ef ekki flestra, er Skeiðarársandur víðáttumikil auðn sem inniheldur að 

mestu leyti sand og ár, eins og nafn svæðisins kann að gefa til kynna. Og í raun og 

sannleika er ekki langt síðan að sú lýsing átti við enda var Skeiðarársandur gróðurlaus auðn 

í fyrsta fjórðungi 20. aldar (Helgi Björnsson, 2009). En sá sem gerir sér ferð um 

Skeiðarársand nú á dögum kemst fljótlega að því að á Skeiðarársandi, er nú að vaxa upp 

birki (Betula pubescens Ehrh.) á mjög víðáttumiklu svæði og gæti stefnt í að verða einn 

víðfeðmasti náttúrulegi birki skógur landsins. Þessi uppvöxtur er merkilegur fyrir margar 

sakir, til að mynda er hann mjög stór að flatarmáli og næsta fræuppspretta er í a.m.k. 10 

km fjarlægð. Þrátt fyrir þessar aðstæður, sem í það minnsta virðast erfiðar, þá dafnar hann 

vel (Jón Ásgeir Jónsson, 2012).  

Þarna gefst afar gott tækifæri til þess að fylgjast með og rannsaka náttúrulegt landnám og 

uppvöxt birkiskógar á Íslandi, en fyrsta rannsóknin á svæðinu hófst árið 1998 og fól í sér 

grófa kortlagningu gróðurflokka á svæðinu (Kofler, K. 2004). Birkirannsóknir hófust síðan 

ekki fyrr en árið 2004 (Bryndís Marteinsdóttir, 2007) og hófst þar upphafið að runu 

rannsókna á ýmsum stofnbreytum birkis. Tvisvar hefur verið reynt að varpa frekara ljósi á 

aldur stofnsins en sannfærandi samræmi fannst ekki á niðurstöðum rannsóknanna tveggja 

svo erfitt er að segja til um með fullri vissu hversu gamall hann er (Bryndís Marteinsdóttir, 

2007; Hiedl, 2009). Þó er ljóst að gróður átti almennt erfitt uppdráttar á sandinum og það 

var ekki fyrr en að áhrif jökulhlaupa dvínuðu að gróður fór að nema land (Helgi Björnsson, 

2009). Þannig að stofninn hefur í það minnsta numið land á einhverjum tímapunkti eftir 

það og nýliðun varð á svæðinu allt til 1998 þegar hún minnkaði skyndilega og hætti 

hugsanlega alveg (Bryndís Marteinsdóttir, 2007).  

Breytingar á stofninum á Skeiðarársandi hafa verið í brennidepli í rannsóknum 

undanfarinna ára og hafa hæð og lengd trjáa, frjósemi, þéttleiki og sýking af völdum 

birkihnúðmýs (Semudobia betulae) verið á meðal þeirra stofnbreyta sem skoðaðar hafa 

verið (Bryndís Marteinsdóttir 2007; Hiedl 2009; Rannveig Ásgeirsdóttir 2010; Jón Ásgeir 

Jónsson 2012). Með tímanum hefur fræframleiðsla verið að aukast jafnt og þétt. Frjósemin 

á sandinum var nánast engin árið 2004 (Bryndís Marteinsdóttir) en náði miklu hámarki árið 

2011 (Jón Ásgeir Jónsson 2012). Birki byrjar ekki að blómgast fyrr en það er sirka 5 til 10 

ára og búið að ná ákveðinni lágmarksstærð (Atkinson 1992). Þessi lágmarksstærð er 

líklega nálægt 47 cm hæð (Jón Ásgeir Jónsson 2012) eða að trjástofninn sé meira en 22 

mm að þvermáli (Hiedl 2009). Þessa aukningu í frjósemi má líklega rekja til þess að stærra 

hlutfall plantna hafði uppfyllt þær kröfur. Hins vegar er birki ein af þeim fjölmörgu 

trjátegundum þar sem fræframleiðslan sveiflast á milli ára (Masaka and Maguchi 2001). 

Þennan breytileika er fyrst og fremst að finna hjá trjám og getur hann verið mismikill á 

milli tegunda. Þetta merkir að eitt árið geti verið gríðarlega mikil fræframleiðsla á meðan 

að annað árið sé nánast engin og kallast það á íslensku gnóttár (e. masting) (Silvertown and 

Charlesworth 2001; Gurevitch, Scheiner et al. 2006). Þessar sveiflur sýna gjarnan fylgni á 

milli fræframleiðslu og ýmissa loftslagsþátta (Silvertown and Charlesworth 2001) en 

rannsóknir hafa þó einnig bent til þess að veðurfar og aðrir umhverfisþættir geti einir og 

sér geti ekki útskýrt þessi gnóttár (Masaka and Maguchi 2001). Yfirleitt er það þannig að 

einstaklingar innan stofna sem sýna slíkar sveiflur fylgjast að sem sýnir sig í mikilli 

fræframleiðslu á samræmdum tímum. Engin ein tilgáta hefur tekist að útskýra á 

sannfærandi hátt kosti þessara sveiflna en ýmislegt bendir til þess að þetta hafi kosti fyrir 

vindfrjóvgandi tré þar sem þetta eykur líkur á frjóvgun milli trjáa  (Smith, Hamrick et al. 

1990) en birki tilheyrir einmitt þeim hópi (Atkinson 1992). Einnig hefur sú tilgáta verið 

sett fram að aukin fræframleiðsla minnki líkur einstakra fræja á því að verða fyrir barðinu á 

afráni (Silvertown and Charlesworth 2001). Margir telja þó enga tilgátu réttari en aðra 

heldur frekar að blanda af áðurnefndum tilgátum og fleiri þáttum eins og til dæmis 

framboði nauðsynlegra næringarefna eða annara auðlinda (Gurevitch, Scheiner et al. 

2006).  

Í rannsókninni árið 2008 þar sem önnur af aldursgreiningunum tveimur fór fram kom í ljós 

að meðalaldur stofnsins hafði minnkað sem gaf til kynna að ný kynslóð birkis væri að vaxa 

á sandinum (Hiedl 2009). En líkt og eftir árið 1998 virðist nýliðun hætta alveg eftir 2008 

og í rauninni ekki hafist aftur síðan þá (Hiedl 2009; Rannveig Ásgeirsdóttir 2010; Jón 

Ásgeir Jónsson 2012). Þrátt fyrir að nýliðun hafi átt sér stað á einhverjum tímapunkti 

undanfarin ár þá virðist þéttleiki birkitrjáa ekki vera að aukast. Allt frá árinu 2004 hefur 

meðalþéttleikinn á sandinum verið í kringum 0,10 plöntur á fermetra (árið 2009 var 

þéttleiki hins vegar ekki mældur), í það minnsta á því eina svæði sem rannsóknirnar hafa 

verið framkvæmdar á í öll skiptin sem er á Skeiðarársandi norðan þjóðvegar (Bryndís 

Marteinsdóttir 2007, Hiedl 2008, Jón Ásgeir Jónsson 2012) 

  

Hæð og lengd birkitrjánna hafa verið skráðar í öllum rannsóknum síðan 2004 (Bryndís 

Marteinsdóttir 2007; Hiedl 2009; Rannveig Ásgeirsdóttir 2010; Jón Ásgeir Jónsson 2012) 

en skoðun á þeim stofnbreytum getur varpað ljósi á nýliðun, hæðar- og lengdaraukningu, 

tengsl við frjósemi og margt fleira. Þannig er það með birki á Íslandi að það getur verið 

meira eða minna jarðlægt sem þýðir að hæð trjánna frá jörðu getur verið mun minni en 

lengd bols eða sprota (Jonsson 2004). Þar að auki hefur verið sýnt fram á að veðurfar geti 

haft teljandi áhrif á vöxt birkis, þá allra helst í júní og júlí (Levanic and Eggertsson 2008).  

 

Birkihnúðmý (Semudobia betulae) er skaðvaldur sem er mjög algengt í birkiskógum um 

allt land (Guðmundur Halldórsson, Erling Ólafsson og Oddur Sigurðsson, 2002). Kvendýr 

birkihnúðmýs verpa eggjum inn í nýmyndaða kvenrekla birkis. Lirfur birkihnúðmýsins 

leggjast í dvala yfir veturinn inni í fræjum birkisins sem gerir sýktu fræin auðþekkjanleg 

frá heilbrigðum fræjum sökum þess hve afmynduð og bólgin þau eru og því er tiltölulega 

einfalt að komast að því hversu stór hluti fræjanna er sýktur (Guðmundur Halldórsson, 

Erling Ólafsson og Oddur Sigurðsson, 2002). Eins og áður hefur komið fram er ein tilgáta 

um ástæður sveiflukenndrar fræframleiðslu sú að það sé til þess að koma til móts við það 

afrán sem birkið verður fyrir, þ.e. minnka líkurnar á því að stök fræ verði fórnarlömb 

afræningja með því að auka framleiðsluna mikið, sem lýsir sér í sveiflum á milli ára 

(Silvertown and Charlesworth 2001). Mætti því hugsanlega búast við því að ef birkið 

passar inn í þá mynd þá ætti sýkingarprósentan ekki að aukast með aukinni fræframleiðslu? 

Það verður í það minnsta áhugavert að skoða þau gögn sem eru til staðar  og sjá hvort að 

sýkingarprósentan er að breytast mikið á milli ára með fræframleiðsluna til hliðsjónar.  

 

Markmið þessarar rannsóknar var að kanna og meta stöðu og framvindu birkistofnsins á 

Skeiðarársandi með því að bera hann saman við samanburðarsvæði í nágrenninu og við 

sambærileg gögn fyrri ára. Sérstaklega var sjónum beint að stofnvistfræðilegum þáttum 

eins og hæð, lengd, frjósemi, þéttleika og sýkingu og leitast var eftir að skoða hvernig 

langtímabreytingar á stofninum yfir 10 ára tímabil hafa áhrif á uppbyggingu hans ásamt 

samanburði við nokkur viðmiðunarsvæði í nágrenninu. Er nýliðun á sandinum? Er þéttleiki 

trjáa ennþá jafn mikill og síðustu ár? Er frjósemi trjáa, meðalhæð og –lengd þeirra og 

sýking af völdum birkihnúðmýs enn að aukast eða hafa þessi þættir staðið í stað eða 

jafnvel minnkað? Í stuttu máli, hver er staða stofnsins núna miðað við stofna í nágrenninu 

og miðað við undanfarin ár? 

2 Efni og aðferðir 

2.1 Rannsóknarsvæðin 

Skeiðarársandur er stærsti jökulsandur Íslands, 1.000 km
2 

að flatarmáli sem samsvarar um 

1% af heildarflatarmáli Íslands. Í heildina litið er sandurinn sléttur yfirlitum og helstu 

ójöfnur eru grunnir árfarvegir og jökulöldur framan við Skeiðarárjökul frá því hann náði 

sem lengst fram í lok 19. aldar (Helgi Björnsson, 2009).  

Út frá Skeiðarárjökli renna þrjár meginár niður Skeiðarársand. Framburður þeirra hefur 

byggt sandinn upp, og þar að auki koma öðru hverju í þessar jökulár gríðarleg jökulhlaup 

sem eytt hafa gróðri á svæðinu, þó sértaklega seint á litlu ísöld þegar þau fóru vítt yfir 

sandinn með miklum straumþunga, jakaburði, aur og sandi (Helgi Björnsson, 2009). 

Frá því um 1920 til 1990 hefur Skeiðarárjökull hopað í heildina litið um 1-3 kílómetra 

(Helgi Björnsson 2009). Eftir 1930 hopaði hann hratt um tíma sem varð til þess að lón 

mynduðust við jökuljaðarinn. Lónin komu til með að draga úr áhrifum jökulhlaupa á 

sandinum með því að beina þeim eftir ákveðnum árfarvegum. Þessi þróun, ásamt tilkomu 

hlýrri sumra og minni jökulhlaupa, gerði það síðan að verkum að vaxtarskilyrði gróðurs á 

sandinum urðu betri. Melgresishólar og votlendi einkenna neðstu svæði sandsins nú á 

dögum, stór svæði hafa mosaþekju og viðfangsefni þessarar rannsóknar, birki, vex nú á 

Skeiðarársandi (Helgi Björnsson, 2009). Gróðurþekjumælingar árin 2003-2005 leiddu 

síðan í ljós að 15-20% sandsins teljast vel gróin, en það merkir að gróðurþekjan sé um 

50%, en 70% sandsins teljast vera strjál, það er gróðurþekjan þar er minni en 10% (Kristín 

Svavarsdóttir og Þóra Ellen Þórhallsdóttir, 2006). Þar að auki er mosi ríkjandi á þeim 

svæðum þar sem þekjan er mest (Kristín Svavarsdóttir og Þóra Ellen Þórhallsdóttir, 2006). 

Hin svæðin tvö sem höfð voru með fyrir frekari samanburð voru Skaftafellsheiði og 

Morsárdalur. Viðmiðunarstofninn í Morsárdal er staðsettur við rætur Bæjarstaðarskógar í 

u.þ.b. 10 km fjarlægð frá svæðunum tveimur sem skoðuð voru á Skeiðarársandi. 

Bæjarstaðarskógur er gamall skógur en viðmiðunarsvæðið í Morsárdal inniheldur hins 

vegar ung tré (Þóra Ellen Þórhallsdóttir, munnleg heimild). Skaftafellsheiðin er hins vegar 

talsvert eldri en hin viðmiðunarsvæðin, auk þess sem að þéttleiki birkitrjáa er mun meiri. 

Einnig er vert að benda á að eins og nafnið bendir til þá er síðasta svæðið uppi á heiði og 

því talsvert hærra yfir sjávarmáli heldur en hin svæðin. 

2.2 Loftslag 

Sé litið til veðurfars frá aldamótum var sumarið 2013 í kaldara lagi á landinu (Tíðarfar, 

2013). Til að mynda mældist meðalhiti í Reykjavík um sumarið (júní – ágúst) 10,3°C, 1,2 

stigum undir meðaltali síðustu 10 ára, og var meðalhitinn nánast sá sami á Höfn í 

Hornafirði (10,2°C). Þar að auki var sumarið (júní – ágúst) í Reykjavík mjög votviðrasamt 

(82 mm) og þarf að fara aftur til 1983 til að finna  meiri úrkomu en 2013. Meðalúrkoman á 

Höfn í Hornafirði var meiri, eða um 86 mm (Meðaltalstöflur 2013). Sólskinsstundir voru 

180 stundum færri en að meðaltali árin 2003-2012 (Tíðarfar í ágúst, 2013). Þó var 

óvenjulega hlýtt fyrstu tvo mánuði ársins 2013 og methlýindi á mörgum veðurstöðvum. 

Óvenjulega kalt var síðan í apríl og maí, til að mynda mældist meira frost í maí árið 2013 

en mælst hefur áður á landinu í maímánuði (Tíðarfar, 2013). Aðrir mánuðir voru nálægt 30 

ára meðaltalinu frá 1961-1990, og í heildina litið var meðalhiti ársins yfir meðaltali ef litið 

er til þessa sama 30 ára tímabils. Í ljósi þess er vert að benda á hversu óvenjuleg síðustu 10 

ár hafa verið í langtímasamhengi (Tíðarfar, 2013). 

2.3 Aðferðir 

Gagnasöfnun fór fram dagana 25.-26. október 2013 á fjórum svæðum, á Skeiðarársandi 1) 

fyrir norðan þjóðveg 1 í kringum hlaðna fjárrétt (N: 63°58,300; W: 17°09,600) og 2) fyrir 

sunnan þjóðveg 1 (N: 63° 57,885; W: 17° 9,397), 3) í Morsárdal fyrir neðan 

Bæjarstaðarskóg (N: 64°3,552; W: 17° 1,100) og 4) á Skaftafellsheiði (N: 64°1,188; W: 

16° 59,109)(1. mynd). Fyrri tvö rannsóknarsvæðin voru valin með það í huga að þau höfðu 

áður verið viðfangsefni sambærilegra birkirannsókna árin 2004 (Bryndís Marteinsdóttir, 

2007), 2008 (Hiedl, 2009), 2009 (Rannveig Ásgeirsdóttir, 2010) og 2011 (Jón Ásgeir 

Jónsson, 2012). Seinni tvö rannsóknarsvæðin höfðu ekki verið notuð áður fyrr í 

sambærilegu birkirannsóknunum, en ákveðið var að nota þau fyrir frekari samanburð við 

gögnin sem safnað var árið 2013. Þess ber þó að geta að eina svæðið sem var rannsakað öll 

árin var í kringum hlöðnu fjárréttina á Skeiðarársandi norðan þjóðvegar 1. Tímasetningin 

var hún valin með hliðsjón af því hvenær birkifræ á svæðinu hafa náð fullum þroska og 

náttúruleg dreifing fræjanna hefst. Eftir því sem líður á veturinn aukast hins vegar líkurnar 

á því að vindar blási fræjunum af trjánum (Þóra Ellen Þórhallsdóttir, munnleg heimild).  

 

 
 

1. mynd. Rannsóknarsvæðin 2013. 1: Skeiðarársandur norðan þjóðvegar (SKS-NA); 2: 

Skeiðarársandur sunnan þjóðvegar (SKS-SA); 3: Morsárdalur (MOD); 4: Skaftafellsheiði 

(SKH).  

Gagnasöfnunin sjálf var tilviljunarkennd með því að láta tilviljunartölur tákna bæði stefnu 

og lengd sem sýnatökuaðilar nýttu síðan til að ákvarða tilviljunarkennt fjarlægð og stefnu 

milli hvers tré í úrtakinu. Síðan var það tré valið sem var næst þeim stað sem sýnutökuaðili 

endaði á hverju sinni. Skráð var mesta hæð frá jörðu, lengsta grein plöntu og fjöldi 

kvenrekla talinn. Safnað var 10 reklum af hverju tré, en allir reklar voru teknir þar sem 

fjöldinn náði ekki 10 reklum. Allir reklar af hverju tré voru settir saman í sér bréfpoka. Af 

hvoru svæði á Skeiðarársandi var úrtakið 25 tré, 15 í Morsárdal og 10 á Skaftafellsheiði. 

Einnig var skráður þéttleiki birkitrjáa á Skeiðarársandi með því að mæla út ferhyrning sem 

var 50 metra langur og  4 metra breiður og telja síðan heildarfjölda birkitrjáa innan 

ferhyrningsins og fjölda trjáa í blóma. Bréfpokarnir með fræjunum voru opnaðir í 

tilraunastofu og  látnir standa við stofuhita í nokkra daga til að þurrka fræin áður en þeim 

var komið fyrir í ísskáp við ca 3°C.  

2.4 Talning fræja 

Talin voru öll fræ í hverjum poka. Þau tæki sem notast var við voru talningarvél, 

ljóssmásjá, málningarpenslar, eppendorfglös, agarskálar og töfluforritið Excel. Fyrst voru 

fræhlífar fjarlægðar og fræin síðan flokkuð í fjóra flokka; tvívængja fræ, fræ með einn 

væng eða engan, óþroskuð fræ (e. aborted seeds) og sýkt fræ. Hin eiginlega talning 

fræjanna hófst ekki fyrr en að flokkuninni var lokið. 

2.5 Sýkingarprósenta 

Fræ sýkt af birkihnúðmýi þekkjast á því að utan á þeim myndast eins konar bunga, vegna 

lirfunnar sem er þar fyrir innan, með hálfglærum kringlóttum „glugga“ sem er líklega þar 

sem móðurflugan boraði gat á fræskurnina. Í örfáum tilvikum þurfti að skera fræið í tvennt 

til að meta hvort það var sýkt. Sýkt fræ voru talin og fjölda þeirra deilt með heildarfjölda 

fræja til að fá sýkingarpróstentuna. 

2.6 Úrvinnsla gagna 

Notast var við hrágögn frá fyrri árum ásamt nýju gögnunum frá 2013 fyrir útreikning á öllu 

því sem verið var að bera saman. Meðaltöl, staðalskekkja og gröf voru unnin í 

töfluforritinu Excel. Mat á marktækni með fervikagreiningu og kí-kvaðrat var framkvæmt í 

tölfræðiforritinu R  ásamt uppteikningu á boxritum. 

3 Niðurstöður 

3.1 Samanburður á hæð og lengd birkitrjáa á 4 
svæðum haustið 2013 

Munur á hæð frá jörðu á milli svæða árið 2013 reyndist marktækur (F=9,782 ; Pr(>F) = 

1,76e
-05

) (2. mynd). Munurinn fólst í hærri meðalhæð var á Skaftafellsheiðinni, trén þar 

voru að jafnaði rétt rúmlega tvöfalt hærri en á hinum svæðunum þremur og reyndist 

tölfræðilega marktækur (P<0,00005). Munur á milli hinna svæðanna þriggja reyndist ekki 

tölfræðilega marktækur (P>0,95). Sambærilegar niðurstöður fengust þegar lengd frá jörðu 

var athuguð, þ.e.  (F=12,68 ; Pr(>F) = 9,97e
-07

) (3. mynd).  

 

2. mynd. Meðalhæð trjáa og staðalskekkja meðaltals í stofnum birkis (Betula pubescens) á 

Skeiðarársandi sunnan þjóðvegar (SKS-SA), Skeiðarársandi norðan þjóðvegar (SKS-NA), 

Skaftafellsheiði (SKH) og í Morsárdal (MOD) haustið 2013. 

 

 

3. mynd. Meðallengd trjáa og staðalskekkja meðaltals í stofnum birkis (Betula pubescens)á 

Skeiðarársandi sunnan þjóðvegar (SKS-SA), Skeiðarársandi norðan þjóðvegar (SKS-NA), 

Skaftafellsheiði (SKH) og í Morsárdal (MOD) haustið 2013. 

A)  

 

B)  

 

C)  

 

D) 

 

4. mynd. Tíðnidreifing trjáa eftir hæð í stofnum birkis (Betula pubescens) á: A) 

Skeiðarársandi sunnan þjóðvegar (SKS-SA), B) Skeiðarársandi norðan þjóðvegar (SKS-

NA), C), á Skaftafellsheiði (SKH) og D) í Morsárdal (MOD) haustið 2013. 

Á 4. mynd  má sjá tíðnidreifingu trjáa eftir hæð þeirra frá jörðu. Eins og sést þá mældust 

hæstu trén í Skaftafellsheiði, og var hæsta tréð 401 cm (3. mynd c). 

Munur á lengd frá jörðu á milli svæða árið 2013 reyndist marktækur samkvæmt 

fervikagreiningu á gögnunum (F=12,68 ; Pr(>F) = 9,97e
-07

) (3. mynd). Það sama gildir hér 

um marktæknina, þ.e. að munurinn liggur í því að trén á Skaftafellsheiðinni eru rétt 

rúmlega tvöfalt lengri á meðan að munur á milli hinna svæðanna þriggja reyndist ekki 

marktækur. Á 5. mynd má síðan sjá sambærilega tíðnidreifingu trjáa og á 4. mynd en  fyrir 

lengd trjáa frekar en hæð, þ.e. hvaða prósenta af trjánum á hverju tilteknu svæði féll í 

tiltekið lengdarbil á því svæði. Eins og sést þá eru niðurstöðurnar eins fyrir bæði hæð og 

lengd enda var sterkt marktækt samband var á milli hæðar og lengdar trjánna (P=0,019, 

R
2
=0,9492) á öllum svæðum. 

A)  

 

B)  

 

C)  

 

D) 

 

5. mynd. Tíðnidreifing trjáa eftir lengd í stofnum birkis (Betula pubescens) á: A) 

Skeiðarársandi sunnan þjóðvegar (SKS-SA), B) Skeiðarársandi norðan þjóðvegar (SKS-

NA), C) á Skaftafellsheiði (SKH) haustið 2013 og D) í Morsárdal (MOD) haustið 2013. 

3.2 Samanburður á hæð og lengd birkitrjáa á 
Skeiðarársandi yfir 10 ára tímabil 

 

6. mynd. Meðalhæð trjáa og staðalskekkja meðaltals í stofnum birkis (Betula pubescens) á 

Skeiðarársandi norðan þjóðvegar (SKS-NA) haustin 2004 (Bryndís Marteinsdóttir, 2007), 

2008 (Hiedl, 2009), 2009 (Rannveig Ásgeirsdóttir, 2010), 2011 (Jón Ásgeir Jónsson, 2012) 

og 2013. 

Meðalhæð var svipuð árin 2004 og 2008, og að sama skapi svipuð á milli 2009 – 2013 (6. 

mynd). Í heildina litið var marktækur munur á meðalhæð trjánna á milli ára (F=185,4; 

Pr(>F) = 2e
-16

). Munurinn reyndis þó ekki tölfræðilega marktækur á milli allra svæða 

innbyrðis, til að mynda var munurinn árin 2004 og 2008 annars vegar og 2009, 20011 og 

2013 hins vegar ekki tölfræðilega marktækur (P=0,21; P>0,94)Á 7. mynd er meðalhæð 10 

hæstu trjáa hvers árs borin saman og sést þar hvernig hækkunin milli ára er jafnari og 

samfelldari en á 6. mynd. Munurinn var einnig marktækur á þessu tilviki (F=95,55 ; Pr(>F) 

= 5,31e
-13

).  

 

 

7. mynd. Meðalhæð 10 hæstu trjáa og staðalskekkja meðaltals í stofnum birkis (Betula 

pubescens) á Skeiðarársandi norðan þjóðvegar (SKS-NA) haustin 2004 (Bryndís 

Marteinsdóttir, 2007), 2008 (Lena Hiedl, 2009), 2009 (Rannveig Ásgeirsdóttir, 2010), 

2011 (Jón Ásgeir Jónsson, 2012) og 2013. 

Dreifing hæðar var talsvert breytileg á milli ára, eins og sést þegar skoðuð eru tvö elstu 

árin (2004 og 2008) samanborið við hin þrjú (2009, 2011 og 2013), en miðgildið er mjög 

neðarlega í tilviki áranna 2004 og 2008 (8. mynd). 

 

8. mynd. Boxrit sem sýnir dreifingu, miðgildi og fjórðungsmörk sýna á Skeiðarársandi 

norðan þjóðvegar (SKS-NA) haustin 2004 (Bryndís Marteinsdóttir, 2007), 2008 (Lena 

Hiedl, 2009), 2009 (Rannveig Ásgeirsdóttir, 2010), 2011 (Jón Ásgeir Jónsson, 2012) og 

2013. 

Marktækur munur var á meðalengd trjáa á Skeiðarársandi norðan þjóðvegar á milli ára 

(F=178,2, Pr(>F)=2e
-13

) en meðalhæðir og –lengdir eru mjög svipaðar þó meðallengdin sé 

í öllum tilvikum aðeins meiri (6. og 9. mynd). Líkt og á við um meðalhæðina var munurinn 

var ekki tölfræðilega marktækur á milli allra svæða innbyrðis (P=0,42; P>0,87). Einnig var 

prófað að bera saman 10 lengstu trén frá hverju ári og líkt og með sambærilega athugun á 

hæðinni var munurinn marktækur (F=117,6; Pr(>F) = 1,66e
-14

) (10. mynd). 

 

 

9. mynd. Meðallengd trjáa og staðalskekkja meðaltals í stofnum birkis (Betula pubescens) 

á Skeiðarársandi norðan þjóðvegar (SKS-NA) haustin 2004 (Bryndís Marteinsdóttir, 

2007), 2008 (Hiedl, 2009), 2009 (Rannveig Ásgeirsdóttir, 2010), 2011 (Jón Ásgeir 

Jónsson, 2012) og 2013. 

10. mynd. Meðallengd og staðalskekkja meðaltals 10 lengstu trjáa í stofnum birkis (Betula 

pubescens) á SKS-NA (Skeiðarársandur norðan þjóðvegar) haustin 2004 (Bryndís 

Marteinsdóttir, 2007), 2008 (Lena Hiedl, 2009), 2009 (Rannveig Ásgeirsdóttir, 2010), 

2011 (Jón Ásgeir Jónsson, 2012) og 2013. 

 

Dreifing lengdargagnanna var talsvert breytileg á milli ára, eins og sést þegar skoðuð eru 

tvö elstu árin (2004 og 2008) samanborið við hin þrjú (2009, 2011 og 2013), en miðgildið 

er mjög neðarlega í tilviki áranna 2004 og 2008 (11. mynd).  

 

 

11. mynd. Boxrit sem sýnir dreifingu, miðgildi og fjórðungsmörk sýna á Skeiðarársandi 

norðan þjóðvegar (SKS-NA) haustin 2004 (Bryndís Marteinsdóttir, 2007), 2008 (Lena 

Hiedl, 2009), 2009 (Rannveig Ásgeirsdóttir, 2010), 2011 (Jón Ásgeir Jónsson, 2012) og 

2013. 

12. mynd. Tíðnidreifing trjáa eftir hæð í stofnum birkis (Betula pubescens)á 

Skeiðarársandi norðan þjóðvegar (SKS-NA) árin 2004 (Bryndís Marteinsdóttir, 2007), 

2008 (Hiedl, 2009), 2009 (Rannveig Ásgeirsdóttir 2010), 2011 (Jón Ásgeir Jónsson, 2012) 

og 2013; A) 2004, B) 2008, C) 2009, D) 2011 og E) 2013. 

 

Tíðnidreifing trjánna eftir hæð er svipuð fyrstu tvö árin og er til marks um mikinn fjölda 

lítilla trjáa (12. mynd a og b). Trén dreifast síðan jafnar seinni þrjú árin (12. mynd c, d og 

e). Dreifingin kemur heim og saman við boxritið (8. mynd) þar sem sést að mikið er um 

nýjar plöntur (nálægt núlli) fyrstu tvö árin en nýliðun virðist síðan hætta eftir árið 2008. 

D) 

 

E) 

 

13. mynd. Tíðnidreifing trjáa eftir lengd í stofnum birkis (Betula pubescens)á 

Skeiðarársandi norðan þjóðvegar (SKS-NA) árin 2004 (Bryndís Marteinsdóttir, 2007), 

2008 (Hiedl, 2009), 2009 (Rannveig Ásgeirsdóttir 2010), 2011 (Jón Ásgeir Jónsson, 2012) 

og 2013; A) 2004, B) 2008, C) 2009, D) 2011 og E) 2013. 

Dreifing trjánna á tiltekin hæðarbil á Skeiðarársandi norðan þjóðvegar (SKS-NA) milli ára 

sýnir að einnig dreifing áranna 2004 og 2008 (13. mynd a og b) kemur einnig heim og 

saman við boxritið (11. mynd) þar sem sést að mikið af gildum er nálægt núlli miðað við 

hin þrjú árin (13. mynd) og að nýjar plöntur virðast ekki koma upp eftir 2008. 

3.3 Samanburður á frjósemi birkitrjáa á fjórum 

svæðum haustið 2013 

Meðalfjöldi rekla var hæstur á Skaftafellsheiði en munur á milli svæða var þó ekki 

marktækur (F=0,857; Pr(>F)=0,468) (14. mynd). Skeiðarársandur sunnan þjóðvegar er 

ekki langt á eftir Skaftafellsheiðinni, og minnsti reklafjöldinn mældist í Morsárdal 

14. mynd. Meðalfjöldi rekla á trjám og staðalskekkja meðaltals í stofnum birkis (Betula 

pubescens) á Skeiðarársandi sunnan þjóðvegar (SKS-SA), Skeiðarársandi norðan 

þjóðvegar (SKS-NA), Skaftafellsheiði (SKH) og í Morsárdal (MOD) haustið 2013. 

 

 

15. mynd. Tíðnidreifing kvenrekla/tré í stofnum birkis (Betula pubescens) á Skeiðarársandi 

sunnan þjóðvegar (SKS-SA), Skeiðarársandi norðan þjóðvegar (SKS-NA), Skaftafellsheiði 

(SKH) og í Morsárdal (MOD) haustið 2013. 

Einstök tré með mestan fjölda rekla mældust þó á (SKS-SA og SKS-NA) (15. mynd). Hin 

tvö svæðin (SKH og MOD) ná hæst í flokkinn 551-600 en sýni frá Skeiðarársandi ná vel 

yfir þann flokk. Mesti fjöldinn var 1024 reklar á tré á Skeiðarársandi sunnan þjóðvegar. 

Meðalfjöldinn er samt sem áður hæstur á Skaftafellsheiði, enda lítið af trjám frá því svæði í 

minnsta flokknum (0-50 kvenreklar/tré). Í heildina dreifðist frjósemin mikið á öllum 

svæðum (15. mynd). 

3.4 Samanburður á frjósemi birkitrjáa yfir 10 
ára tímabil á Skeiðarársandi 

Meðalfjöldi rekla mældist mestur árið 2011 og munurinn á milli ára var marktækur 

(F=66,08; Pr(>F)=6,3e
-15

)(16. mynd). Mikill breytileiki er á meðalfjöldanum og flest svæði 

sýna marktækan mun innbyrðis en þó ekki öll. Til að mynda er ekki marktækur munur á 

milli 2004 og 2009 (p=0,978) né á milli 2009 og 2013 (p=0,258). Seinustu tvö árin sýna 

marktækan mun þó hann sé reyndar alveg á mörkunum (p=0,024). 

 

 

16. mynd. Meðalfjöldi kvenrekla/tré og staðalskekkja meðaltals í stofnum birkis (Betula 

pubescens) á Skeiðarársandi norðan þjóðvegar (SKS-NA) haustin 2004 (Bryndís 

Marteinsdóttir, 2007) 2008 (Lena Hiedl, 2009), 2009 (Rannveig Ásgeirsdóttir, 2010), 2011 

(Jón Ásgeir Jónsson, 2012) og 2013. 

 

 

17. mynd. Tíðnidreifing kvenrekla/tré  í stofnum birkis (Betula pubescens) á 

Skeiðarársandi norðan þjóðvegar (SKS-NA) haustin 2004 (Bryndís Marteinsdóttir, 2007), 

2008 (Lena Hiedl, 2009), 2009 (Rannveig Ásgeirsdóttir, 2010), 2011 (Jón Ásgeir Jónsson, 

2012) og 2013. 

Dreifing kvenrekla var breytileg milli ára. Í öllum tilvikum lentu flestar plöntur hvert ár í 

flokknum með minnsta frjósemi (0-50 reklar), en sú prósenta er þó mishá (minnst árið 

2011). Til að mynda eru nánast allar plöntur í þeim flokki árin 2004 og 2008. Seinni þrjú 

árin hefur dreifingin verið jafnari en fræframleiðslan er þó áberandi mest árin 2011 og 

2013 (17. mynd).  

 

3.5 Þéttleiki birkis á Skeiðarársandi 

 

 

18. mynd. Meðalprósenta blómstrandi trjáa (%) og staðalskekkja meðaltals hjá birki 

(Betula pubescens)á Skeiðarársandi norðan þjóðvegar (SKS-NA)  árin 2011 (Jón Ásgeir 

Jónsson, 2012) og 2013.  

Um helmingur trjánna í úrtakinu hafði blómgast  árið 2011, sem var nokkuð hærra en árið 

2013 en þá blómguðust um 30% trjánna. (18. mynd). Munur á prósentu plantna sem voru í 

blóma á milli áranna tveggja reyndist þó ekki marktækur (F=4,133; Pr(>F)=0,0513) og 

sama skapi ekki marktækur munur á milli ára hvað varðar prósentu plantna ekki í blóma 

(F=4,154; Pr(>F)=0,0507). Eins og sést þá er munurinn hins vegar alveg á mörkum þess að 

vera marktækur miðað við 95% öryggismörk. 

19. mynd. Þéttleiki (fjöldi plantna/m²) og staðalskekkja meðaltals í stofnum birkis (Betula 

pubescens) norðan þjóðvegar á Skeiðarársandi (SKS-NA) árin 2004 (Bryndís 

Marteinsdóttir, 2007), 2011 (Jón Ásgeir Jónsson 2012) og 2013. 

 

Þéttleiki plantna var svipaður þau þrjú ár sem hann hefur verið skoðaður, að meðaltali í 

kringum 0,10 planta/m². Munurinn milli ára var örlítill, minnsti þéttleikinn mældist árið 

2011 í kringum 0,9 plöntur á fermetra, en munur þessi reyndist þó langt því frá vera 

marktækur (F=0,043, Pr(>F)=0,837) (19. mynd). 

3.6 Sýking af völdum birkihnúðmýs 

 

 

20. mynd. Meðalsýkingarprósenta fræja af völdum birkihnúðmýs (Semudobia betulae) og 

staðalskekkja meðaltals í birkistofnum (Betula pubescens) á Skeiðarársandi norðan 

þjóðvegar (SKS-NA), Skaftafellsheiði (SKH) og í Morsárdal (MOD). 

 

 

21. mynd. Meðalsýkingarprósenta fræja af vldum birkihnúðmýs (Semudobia betulae) og 

staðalskekkja meðaltals í birkistofnum (Betula pubescens) á Skeiðarársandi norðan 

þjóðvegar (SKS-NA) árin 2008 (Bryndís Marteinsdóttir, 2009), 2011(Jón Ásgeir Jónsson, 

2012) og 2013. 

Hæsta sýkingarprósentan árið 2013 mældist í Morsárdal þar sem hún var tæp 5,5 prósent 

en munurinn á milli svæða var þó ekki marktækur (F=4,194, Pr(>F)=0,0725)(21. mynd). 

Fræsýking af völdum birkihnúðmýsvar einungis könnuð árin 2008 og 2011 og af þessum 

þremur árum sem borin voru saman var mest sýking árið 2011, eða rétt rúmlega 14 prósent 

fræja. Marktækur munur var á sýkingarprósentu á milli ára (F=5,374, Pr(>F)=0,024). 

4 Umræður 

4.1 Það sem hefði verið hægt að gera betur 

Nokkrir þættir í verkefninu hefðu mátt fara betur og skrifast þeir eflaust margir á 

reynsluleysi rannsakandans. Til að mynda hefði verið betra upp á nákvæmari og þannig  

marktækari niðurstöður að skipuleggja úrvinnsluna á gögnunum betur. Mjög mikill tími fór 

í það að telja fræ (fjölda, sýkingu, útlit vængja) sem á endanum varð til þess að 

talningarnar voru það fáar að líkurnar á að hægt væri að taka mark á þeim voru litlar. 

Hugsanlega hefði verið betra að telja bara til dæmis 100 fræja úrtak af hverju tré í stað þess 

að telja öll fræin. En erfitt reyndist að sjá þetta fyrir en þetta er eitthvað sem að gæti 

hugsanlega komið sér vel fyrir rannsakendur framtíðarinnar að vita. 

4.2 Breytileiki á hæð og lengd trjáa 

4.2.1 Breytileiki milli fjögurra svæða árið 2013 

Meðalhæð og –lengd sýndi sterkt marktækt samband eins og ég hafði búist við. Þess ber þó 

að geta að meðallengdin er alltaf aðeins meiri heldur meðalhæðin þannig að þetta fylgist 

ekki fullkomlega að. Því má gera ráð fyrir að stofninn á sandinum eigi í það minnsta ekki 

eingöngu upptök í Bæjarstaðarskógi þar sem að trén þar myndu líklega sýna nánast sömu 

lengd og hæð, þar sm þau eru þekkt fyrir það að vera löng og beinvaxin (Kesara 

Anamthawat-Jónsson og Ægir Þór Þórsson, 2012). Sum tré voru vissuleg löng og bein og 

höfðu sömu hæð og lengd, en það gæti hugsanlega bent til þess að trén á sandinum séu 

einhvers konar blanda af afkomendum frá Bæjarstaðarskógi og öðrum birkistofnum eins og 

til dæmis trjánum á Skaftafellsheiði. Umhverfisaðstæður gætu líka haft áhrif, til að mynda 

er vindasamara á Skeiðarársandi og ung tré geta lagst undan sterkustu vindáttinni 

(Telewski, F.W. 1995, Þóra Ellen Þórhallsdóttir, munnleg heimild). Ekki er þó hægt að 

segja til um með mikilli vissu að svo sé út frá þessum gögnum eingöngu. 

Meðalhæðin var mjög svipuð á öllum svæðum haustið 2013 ef frá er talin Skaftafellsheiðin 

þar sem meðalhæðin var rétt rúmlega tvöfalt hærri. Í ljós kom við nánari athugun með 

Tukey-prófi að hin þrjú svæðin sýndu ekki marktækan mun sín á milli, svo 

Skaftafellsheiðin var ástæða þess að munur milli svæða reyndist marktækur (2. mynd).  

Þetta eru þó ekki óvæntar niðurstöður þar sem trén á Skaftafellsheiði eru talsvert eldri en 

trén á hinum svæðunum og því búin að fá lengri tíma til að vaxa. Einnig er áhugavert að 

sjá að trén í Morsárdal eru nánast jafn há og trén á Skeiðarársandi. Landnám þar hófst ekki 

fyrr en eftir 1984 og eru væntanlega eldri en trén á Skeiðarársandi (Þóra Ellen 

Þórhallsdóttir, munnleg heimild). Þó er nokkuð erfitt að segja til um hversu mikill munur 

er á aldri stofnanna á svæðunum tveimur þar sem aldursgreiningum ber ekki alveg saman 

(Bryndís Marteinsdóttir 2007, Hiedl 2009) en meðalhæðin bendir þó til þess að hugsanlega 

sé aldursmunurinn ekki mikill. Aðrir möguleikar eru þó til staðar, til að mynda gætu 

einfaldlega verið betri aðstæður til vaxtar á Skeiðarársandi, þó svo birki sé reyndar þekkt 

fyrir að gera þrifist í næringarsnauðum jarðvegi (Atkinson 1992).  Annað sem vert er að 

benda á er að staðsetning trjánna í Morsárdal er við rætur Bæjarstaðaskógar, sem 

inniheldur birkitré sem einkennast meðal annars af því hveru há- og beinvaxin þau eru 

(Kesara Anamthawat-Jónsson og Ægir Þór Þórsson, 2012). Það er því ekki ólíklegt að 

mikið af trjánum í Morsárdal séu afkomendur trjáa í þeim skógi og því líkleg til þess að 

vera há- og beinvaxin, þá sérstaklega kannski í samanburði við trén á Skeiðarársandi þar 

sem ekki er enn vitað með fullri vissu hvaðan koma. Hugsanlega eru trén á sandinum 

afkomendur, í það minnsta að hluta til, trjáa sem eru jarðlægari í vexti en birkið í 

Bæjarstaðarskógi. En ætla mætti að þá væri meiri munur á milli lengdar og hæðar trjánna á 

Skeiðarársandi miðað við Morsárdal en svo virðist ekki vera. Það er því erfitt að segja til 

um hvers vegna trén eru jafnhá, ekki nema svo kynni að vera að aldursmunurinn sé mjög 

lítill og að stofnarnir tveir hafi að mestu leyti ættir sínar að rekja til sömu fræuppsprettu.  

Fátt kom á óvart í tíðnidreifingu trjánna á svæðunum fjórum eftir hæð og lengd þeirra frá 

jörðu (4. og 5. mynd). Dreifingin var ekki einskorðuð við nein einstök hæðar- og 

lengdarbil þá svo að auðvitað hafi einhver bil verið með aðeins hærri prósentu trjáa en 

önnur. Það er þó kannski vert að benda á að fá tré eru í minnstu hæðar- og lengdarbilunum 

sem er til marks um það að lítið er um nýjar plöntur á þessum svæðum, eða þá að ekki hafi 

verið eftir þeim tekið. Farið er nánar í það í kafla 4.2.2. þar sem samanburður á 

Skeiðarársandi norðan þjóðvegar leiddi í ljós mikinn mun á fjölda nýrra plantna á milli ára. 

Einnig kemur ekki á óvart að trén á Skaftafellsheiði dreifast meira yfir önnur bil heldur en 

hin svæðin þar sem trén þar eru að meðaltali hærri og lengri sem má rekja til þess að 

stofninn þar er mun eldri (4. og 5. mynd c). Til að fá nákvæmari dreifingu hefði þó verið 

betra að taka fleiri sýni að mínu mati, til dæmis voru einungis 10 sýni voru tekin á 

Skaftafellsheiði (25 á bæði SKS-SA og SKS-NA, 15 í MOD) sem merkir að um hvert tré 

hefur mikið vægi í tíðnidreifingunni, eða 10%. Þó er ólíklegt að það hefði breytt miklu, 

trén á Skaftafellsheiði eru eldri og við því að búast að færri tré tilheyri minnstu 

hæðarbilunum þar sem nýliðun er lítil eða engin, en það er þó ekki útilokað. Einnig er vert 

að benda á að öll trén voru nokkuð stór, tréð sem mældist í minnstri hæð frá jörðu var í 

tæplega metra hæð frá jörðu, en þess ber þó að geta að tréð var talsvert lengra (155 cm). 

Það er sama upp á teningnum á Skaftafellsheiði hvað nýliðun varðar, en hugsanlega eru 

ástæðurnar fyrir lítill nýliðun þar aðrar. Mögulega voru augu rannsakenda ekki nógu opin 

fyrir litlum plöntum en það sem ég tel líklegra er að lítið sé um nýliða í Skaftafellsheiðinni 

þar sem litlar birkiplöntur eiga erfitt með að komast af í miklum þéttleika og botngróðri 

sökum þess hve samkeppnin er mikil. Þegar hins vegar kemur að opnum svæðum eins og 

Skeiðarársandi og Morsárdal getur birki hæglega keppt við aðrar plöntur (Atkinson 1992). 

En hvers vegna eru engar vísbendingar um nýliðun á Skeiðarársandi og Morsárdal haustið 

2013? Nánar verður farið í það í næsta hluta þar sem farið er yfir 10 ára tímabil á 

Skeiðarársandi og meðal annars reynt að varpa ljósi á hvers vegna nýliðun er svo gott sem 

engin.  

4.2.2 Breytileiki milli ára á Skeiðarársandi norðan þjóðvegar 

Meðalhæðin á Skeiðarársandi norðan þjóðvegar leiddi í ljós marktækan mun á milli ára. Ef 

gögnin eru skoðuð með Tukey-prófi sést að munurinn felst í því hversu mikið stökk er frá 

2008 upp í 2009, en fyrstu tvö árin sýna ekki marktækan mun sín á milli, né seinustu þrjú 

árin (6. mynd). Einkennilegt er hversu mikið stökk er á milli 2008 og 2009, sérstaklega í 

ljósi þess að í því tilviki hefur liðið stystur tími á milli rannsókna. Ástæður fyrir þessu 

mikla stökki er sú að mikið fleiri nýjar plöntur, þ.e. litlar plöntur, eru í gögnunum frá 2004 

og 2008 (8. mynd). Fyrstu tvö árin koma heim og saman við mikinn fjölda nýrra og lítilla 

trjá þar sem flestar tré tilheyra flokkunum með minnstu hæðarbilin en eftir 2008 lítur út 

fyrir að nýliðun hætti (12. mynd). Hverjar ástæðurnar fyrir því eru er ekki hægt að segja til 

um með vissu en nokkrir möguleikar koma til greina. Ein ástæðan gæti verið sú að þessar 

litlu plöntur hafi einfaldlega verið búnar að vaxa upp og orðnar hærri án þess að mikil 

nýliðun hafi átt sér stað í framhaldinu. Hugsanlegt er þó að nýliðun hafi alveg átt sér stað 

og augu rannsakenda seinni þrjú árin hafi einfaldlega ekki verið jafn opin fyrir minni 

plöntum og fyrstu tvö árin. Einnig er sá möguleiki að mikið af litlum plöntum hafi drepist 

strax eftir 2008 sem myndi endurspeglast í því hve lítið er af slíkum plöntum síðustu þrjú 

árin. Annars myndi ég þó reyndar búast við því að þó svo að svo hafi farið að margar litlar 

plöntur hafi dáið strax eftir 2008 að maður myndi sjá einhverjar nýjar litlar plöntur í 

rannsóknunum sem áttu sér stað eftir þann tíma. Líklega er þetta blanda af mörgum þáttum, 

bæði þessum sem ég nefnt hér og einnig gætu aðrir þættir spilað inn í eins og samkeppni, 

fræframboð og fleiri umhverfisþættir (Bryndís Marteinsdóttir, 2007). Annað eins gerðist nú 

eftir 1998 þegar nýliðun hætti nær alveg (Bryndís Marteinsdóttir, 2007), en hún virðist þó 

hafa byrjað aftur. Það verður því forvitnilegt að fylgjast með því hvort eða hvenær nýliðun 

hefst aftur á sandinum.  

Síðan er vert að benda á það að hækkun birkitrjáa virðist vera samfelld, þ.e. meðalhæðin er 

að hækka jafnt og þétt, en það sést á því ef nýliðarnir eru útlokaðir og einungis miðað við 

10 hæstu plöntur hvers árs (7. mynd). Þessi óvenjulega mikla hækkun á milli áranna 2008 

og 2009 (6. mynd) er því blekkjandi, eins og áður hefur komið fram. 

Allt það sama og búið er að ræða hér hvað varðar hæðina á trjánum getur átt við lengdina 

líka (9. 10. 11. og 13. mynd), enda meðallengd og tíðnidreifingin nánast sú sama og hjá 

hæðinni, svo ekki verður farið neitt frekar út í það. 

4.3 Fræframleiðsla árið 2013 og yfir 10 ára 
tímabil 

4.3.1 Breytileiki milli fjögurra svæða árið 2013 

Meðalfjöldi rekla á milli svæða var breytilegur en mældist þó mestur á Skaftafellsheiði, 

með Skeiðarársand sunnan þjóðvegar þar ekki langt á eftir (14. mynd). Munurinn reyndist 

þó ekki marktækur á milli svæðanna fjögurra. Minnsti meðalfjöldinn mældist í Morsárdal 

með rétt rúmlega 100 rekla á tré en mesti meðalfjöldinn var á Skaftafellsheiðinni þar sem 

hann var tæpir 240 reklar á tré (14. mynd). Það er erfitt að reyna að geta sér til um 

einhverjar ástæður þess að reklafjöldinn var mestur á Skaftafellsheiði og minnstur í 

Morsárdal þar sem enginn marktækur munur fannst, en þó er kannski rétt að nefna að 

Skaftafellsheiði er vissulega elsti stofninn og með mestu meðalhæðina og Morsárdalur sá 

yngsti (en þó ekki endilega með minnstu meðalhæðina). Hvort það tengist þessu eitthvað er 

erfitt að segja til um, líklega þarf stærra úrtak til að komast til botns í því hvort marktækur 

munur sé á milli svæðanna. Annað sem kemur til greina er munur á jarðvegi á milli 

svæðanna. Á Skeiðarársandi og í Morsárdal er stutt síðan landnám hófs og botngróður 

hefur ekki þroskast ennþá í jarðveginum sem er bæði grýttur og inniheldur lítið af lífrænum 

efnum. Í stuttu máli er frjósemi jarðvegs á þeim svæðum líklega lág, á meðan að á 

Skaftafellsheiðinni þar sem skógurinn er gamall og þétt botngróður til staðar er 

jarðvegurinn líklega mun frjósamari. Mögulega hefur þetta áhrif á frjósemi trjánna, í það 

minnsta hafa gæði jarðvegs áhrif á þætti eins og til dæmis vöxt birkisins (Atkinson 1992). 

Oft er talað um að birkið bæti gæði jarðvegsins (Atkinson 1992) og því líklega hægt að 

búast við því að með tímanum muni jarðvegurinn verða frjósamari.  

Ekki var athugað hvort fylgni væri á milli reklafjölda og hæðar eða lengdar trjánna frá 

jörðu en þó eru vísbendingar um að slíkt samband sé til staðar þar sem reklafjöldinn er 

mestur á Skaftafellsheiði og þar var meðalhæðin og –lengdin einnig mest. Það þarf þó alls 

ekki að vera, enda var meðalhæðin á Skeiðarársandi sunnan þjóðvegar minni en í 

Morsárdal en reklafjöldinn þar reyndist alveg ná upp fyrir 200 rekla á tré. Fylgni á milli 

hæðar og fjölda kvenrekla var marktæk haustið 2011 á Skeiðarársandi en ekki í Skaftafelli, 

og var það mjög lítil fylgni samt sem áður, til dæmis reyndist fylgnin ekki marktæk ef tvö 

hæstu trén voru fjarlægð úr úrtakinu (Jón Ásgeir Jónsson, 2012). Sömu sögu er að segja 

árið 2009 þar sem enga fylgni á milli hæðar og kvenrekla var að finna (Rannveig 

Ásgeirsdóttir, 2010). Í minningunni frá mælingunum á svæðinu man ég eftir að hafa séð 

bæði há og lág tré sem voru uppfull af reklum, sem og öfugt. Eina sem virðist tengja hæð 

og rekla saman er að líklega þarf birkið að ná ákveðinni hæð til þess að geta farið að 

mynda rekla (Atkinson 1992)(Jón Ásgeir Jónsson, 2012). 

Þrátt fyrir að munur á meðalfjölda rekla milli svæða hafi ekki reynst marktækur má þó 

draga þá ályktun að frjósemi trjáa hafi verið mest á Skeiðarársandi (15. mynd). Mesti fjöldi 

rekla er í nánast öllum tilvikum af trjám á Skeiðarársandi (mesti fjöldi var 1024 reklar), 

hvort sem það var á svæðinu norðan eða sunnan þjóðvegar. Þá má einnig sjá að miklum 

meðalfjölda rekla á Skaftafellsheiði má að vissu leyti rekja til þess hve fá tré þaðan eru í 

flokknum 0-50 reklar, ólíkt hinum svæðunum þar sem mikill meirihluti trjáa er í þeim 

flokki. Auðvitað getur það endurspeglað frjósemi á Skaftafellsheiði en líklega er betra að 

hafa varann í ljósi þess að fæst sýni voru tekin þar. Það verður því áhugavert að fylgjast 

með áframhaldandi framvindu birkisins á sandinum í ljósi þess hve mikil fræframleiðslan 

er orðin.  

4.3.2 Breytileiki milli ára á Skeiðarársandi norðan þjóðvegar 

Munur á reklafjölda yfir 10 ára tímabil bendir til þess að mögulega hafi árið 2011 verið 

gnóttár þar sem meðalfjöldi rekla var mestur þá, marktækt meiri en öll hin árin (16. mynd). 

Lítill hluti trjáa árið 2011 eru í minnsta flokknum (0-50 reklar/tré) sem bendir til þess að 

frjósemi trjáa hafi verið meiri heldur en hin árin sem eiga talsvert fleiri fulltrúa í minnsta 

flokknum (17. mynd). Vissulega er hins vegar við því búist að trén frá 2004 og 2008 eigi 

ekki marga fulltrúa í öðrum flokkum þar sem fæst trén eru orðin nógu stór til þess að 

mynda rekla yfir höfuð (Bryndís Marteinsdóttir 2007, Hiedl 2009). Annað sem bendir til 

þess að 2011 hafi verið gnóttár er að munur á milli 2009 og 2013 reyndist ekki vera 

marktækur, sem gæti þýtt að 2011 sé eins konar frávik. Þetta rennir stoðum undir það að 

birki tilheyri þeim flokki trjáa þar sem slíkt á sér stað, en áður hefur verið sýnt fram á 

tilvist slíkra gnóttára hjá birkitrjám (Silvertown and Charlesworth 2001; Gurevitch, 

Scheiner et al. 2006). Sýnt hefur verið fram á að umhverfisþættir einir og sér eru ekki 

nægilegir til þess að útskýra þessar sveiflur í fræframleiðslu (Masaka and Maguchi 2001) 

en þó er vert að benda á að sumarið 2010 var mjög gott og gæti það hugsanlega átt þátt í 

mikilli fræmyndun á árinu 2011 (Jón Ásgeir Jónsson 2012), og því mögulegt að sumarið 

2012, sem var í kaldara lagi miðað við síðustu 10 ár (Tíðarfar í ágúst, 2013), hafi 

einfaldlega ekki verið nægilega gott sem endurspeglast í minni fræframleiðslu það árið. 

4.4 Þéttleiki birkis á Skeiðarársandi 

Blómstrandi tré voru í hærri prósentu árið 2011 miðað við árið 2013, en hugsanlega má 

einnig tengja það við að 2011 hafi verið gnóttár, enda mældist mesta frjósemin þá (16. og 

18. mynd) (Silvertown and Charlesworth 2001; Gurevitch, Scheiner et al. 2006)(Jón Ásgeir 

Jónsson, 2012). Þéttleiki birkis á Skeiðarársandi norðan þjóðvegar var nær óbreyttur frá 

fyrstu mælingum árið 2004 til ársins 2013 (19. mynd), og spurning hvort einhvers konar 

hömlur séu til staðar sem koma í veg fyrir að þéttleikinn aukist. Birki er oft fljótt að nema 

land og mynda stofna á bersvæðum, en birki getur þrifist í heldur næringarsnauðum 

jarðvegi (Atkinson 1992) og hefur þar að auki hefur birki marga heppilega eiginleika eins 

og til dæmis öran vöxt (Nieuwenhuis and Barrett 2002). Hins vegar þurfa birkifræin þurfa 

birkifræin á öruggum setum að halda til þess að geta spírað, en það eru svæði sem í stuttu 

máli henta fyrir uppkomu og afkomu kímplantna (Jones and del Moral 2005). Spurning er 

hvort að þéttleiki þessara öruggu seta samsvari þéttleika birkiplantna á sandinum, eða þá að 

fræframleiðsla trjáa sé einfaldlega það lítil að fræ eru ekki að berast í öll þau öruggu set 

sem eru í boði. Erfitt er að segja til um ástæður þess að þéttleikinn hefur ekki aukist með 

tímanum en hugsanlega eru einfaldlega ekki nægilega mikið um hentugar aðstæður til 

spírunar, eða að einhverjir aðrir umhverfisþættir eins og beitarálag séu að halda stofninum í 

skefjum (Bryndís Marteinsdóttir) (Atkinson 1992). Í það minnsta er þéttleikinn ekki að 

minnka, né að aukast. 

4.5 Sýkingarprósenta 

4.5.1 Sýking á þremur svæðum árið 2013 

Ákveðnir þættir hefðu mátt fara betur og eiga eflaust þátt í því að munur á milli svæða 

reyndist ekki vera marktækur. Til að mynda eru mjög fá sýni frá flestum stöðum, mest á 

Skeiðarársandi norðan þjóðvegar þar sem sýkingarprósenta var reiknuð út í 5 trjám, en á 

hinum tveimur svæðunum (SKH og MOD) var einungis reiknuð út sýkingarprósenta í 

tveimur trjám. Reynsluleysi mitt sýndi sig í þessum hluta þar sem skipulagsleysi var helsta 

ástæðan fyrir að svona fá tré voru talin, en þess ber þó að geta að óratíma tók að telja og 

flokka öll fræ af hverju tré fyrir sig. Eftir á að hyggja hefði líklega verið betra að taka 

frekar úrtak af hverju tré, til dæmis 100 fræ, og nota þau í útreikninga. En sökum þess hve 

sýnin eru fá má gera ráð fyrir að mynd 20 endurspegli mjög líklega ekki 

meðalsýkingarprósentu svæðanna, sérstaklega ekki í Morsárdal og Skaftafellsheiði. Til 

dæmis voru sýnin tvö í Skaftafellsheiði með mjög mismunandi sýkingarprósentu sem 

endurspeglast í því að staðalskekkjan frá meðaltalinu er mjög stór (20. mynd).  

4.5.2 Sýking yfir 5 ára tímabil á Skeiðarársandi norðan 

þjóðvegar 

Sýkingarprósenta á Skeiðarársandi norðan þjóðvegar var hins vegar talin í 5 trjám, sem er 

þó ekki mikið en talsvert meira en á hinum svæðunum tveimur, og margt bendir til þess að 

meðalsýkingarprósentan sé lægri nú en síðast þegar að hún var mæld árið 2011 (Jón Ásgeir 

Jónsson, 2012). Árið 2011 var með áberandi hærri meðalsýkingarprósentu (14%) en hin 

tvö árin (21. mynd) og reyndist munurinn liggja í því. Samkvæmt Tukey-prófi er 

marktækur munur á milli 2011 og hinn áranna tveggja, en munurinn á milli 2008 og 2013 

er ekki marktækur. Í rauninni reyndist munurinn á milli 2011 og 2013 vera á mörkum þess 

að vera marktækur (p=0.05) en líklega má það rekja til þess hve fá sýnin voru árið 2013. 

Til að mynda voru mun fleiri sýni árið 2008 og þar er marktækur munur á milli 2008 og 

2011, þrátt fyrir að minna bil sé þar á milli. Muninn á milli ára mætti hugsanlega tengja við 

fræframleiðsluna, en sýkingarprósentan var áberandi hæst árið 2011 (21. mynd) og einnig 

var meðalfræframleiðslan mest árið 2011 (16. mynd). Dæmi eru um að slíkt geti gerst, það 

er að aukin sýking eigi sér stað þegar fræframleiðslan er mest, en það brýtur vissulega í 

bága við tilgátuna um að aukin fræframleiðsla sé til þess að koma í veg fyrir slæmar 

afleiðingar afráns, svo sem eins og af völdum hnúðmýs (Holm 1994; Silvertown and 

Charlesworth 2001). Það lítur því út fyrir að sýkingarprósentan á Skeiðarársandi styðji ekki 

við þessa tilgátu, í það minnsta ekki miðað við þessar niðurstöður en hugsanlega mætti 

rannsaka þetta nánar og halda áfram sambærilegum rannsóknum í framtíðinni til að fá betri 

og marktækari niðurstöður. 

4.6 Rannsóknir framtíðarinnar 

Á Skeiðarársandi er mikilvægt tækifæri til þess að fylgjast með framvindu nýs birkiskógar 

á Íslandi og mörg rannsóknartækifæri eru í boði. Til eru samanburðarhæf gögn yfir 10 ára 

tímabil og því kjörið að halda áfram reglulegum sambærilegum rannsóknum til frekari 

samanburðar og prófunar á nýjum tilgátum. Það er oft þannig að vistfræðirannsóknir gefa 

ekki skýra heildarmynd nema um langtímarannsókn sé að ræða og því er kjörið tækifæri að 

halda áfram sambærilegum rannsóknum og þessi rannsókn og rannsóknir fyrri ára hafa 

verið að gera.  

Einnig væri áhugavert að komast að því hvaðan birkið á sandinum kemur en nokkur svæði 

í nágrenninu koma til greina, til að mynda Bæjarstaðarskógur eða Skaftafell. Jafnvel er sá 

möguleiki að upprunann sé að finna á báðum stöðum en sameindafræðilegar rannsóknir 

ættu að geta varpað ljósi á þessar spurningar, en nú þegar er búið að rannsaka 

Bæjarstaðarbirkið á þann hátt (Kesara Anamthawat-Jónsson og Ægir Þór Þórsson, 2012). 

Síðan væri áhugavert að rannsaka betur umhverfisþættina, til dæmis væri áhugavert að 

greina jarðveginn á Skeiðarársandi sem birkið er að vaxa upp úr og sjá hvort að einhver 

tengsl séu á milli gæða jarðvegsins og einhvers sem viðkemur birkinu, svo sem eins og 

vaxtar, nýliðunar og frjósemi. Einnig væri áhugavert að athuga tengsl á milli gnóttára og 

umhverfisþátta eins og til dæmis veðurfars.   

Það er ljóst að úr nógu er að velja. 

